
Meningitisaren kontrako Irene Megias Fundazioaren aurkezpena egin dute
Iaz, Nafarroan, hemeretzi lagun gaixotu ziren meningokokoarekin
2010eko martxoak 25, osteguna.  Virgen del Camino ospitalean gaixotasun meningokozikoari buruzko medikuntza saio bat egin dute gaur goizean eta saio horretan Meningitisaren kontrako Irene Megias Fundazioaren (MIMF) aurkezpena egin dute. Fundazioa 2006an sortu zuten Jorge Megias Carrionek eta Purificacion Roca Novoak, patologia hori prebenitzeko asmoarekin. Izan ere, 2005eko abuztuan haien alaba Irene hil zen, 17 urterekin, sepsi meningokoziko baten ondorioz. 

Fundazioak ez dauka irabazi asmorik eta Madrilen, Andaluzian, Balear Uharteetan, Kantabrian, Katalunian eta Euskal Herrian egiten du lan, baita Nafarroan ere, gaurtik aurrera. Erakundearen helburu nagusiak dira biztanleek meningitisaren eta sepsiaren kausa, sintoma eta tratamenduak ezagutzea; senideei eta gaixoei laguntza eskaintzea; gaixotasun horiek prebenitzeko jarrerak sustatzea; eta arlo horretan ikerketa zientifikoa bultzatzea. 

Saioa baino lehen prentsaurrekoa egin dute eta prentsaurreko horretan hauek parte hartu dute: MIMFeko burua, Jorge Megias Carrion; Madrilgo Niño Jesus ospitaleko Pediatria Zainketa Intentsiboetako eta MIMFeko Batzorde Zientifikoko burua, Juan Casado Flores doktorea; Virgen del Camino ospitaleko zuzendaria, Fernando Boneta Beorlegui doktorea; eta Virgen del Camino ospitaleko Pediatria Zerbitzuko burua, Enrique Bernaola Iturbe. 

Nafarroako Gobernuaren aldetik, ekitaldira bertaratu dira, ekimena babeste aldera, Osasun arloko zuzendari nagusia, Isabel Martin Montaner, eta Osasun Publikoko zuzendaria, Marisol Aranguren Balerdi. 

2009an hemeretzi kasu
Iaz, foru erkidegoan hemeretzi lagun kutsatu ziren gaixotasun meningokozikoarekin, 2008an baino hamaika gutxiago (2008an 30 lagun kutsatu ziren). Osasun Publikoko Institutuak emandako datuen arabera, 2004an hamaika kasu egon ziren, 2005ean hamahiru, 2006an hemeretzi eta 2007an hogeita bost. 
Gaixotasun meningokozikoa Neisseria meningitidis delakoak sortzen du. Gaixotasunak bi modu kliniko dauzka: bata meningitisa, burmuina eta bizkarrezurra biltzen duten mintzen hantura; eta bestea sepsia, odoleko infekzioa (bi modu horiek zenbaitetan gainjarri egiten dira). Gaixotasun larria da, bat-batean hasten da eta gorputza oro har kaltetzen du. 

Hainbat birus eta bakterioen bitartez kutsatzen da. Gaixotasun gehienak birusek eragiten dituzte eta hobeto sendatzen dira. Bakterioek eragindakoak, ordea, oldarkorragoak dira. Batzuetan bat-batean agertzen dira eta heriotza asko eragiten dituzte, tratamendu antibiotikoa berehala hasten bada ere. 

Ezinbestekoa da sintomak ezagutzea, tratamendua garaiz hasteko. Alde horretatik, adituek diote heriotzen %75 eragotzi egin daitekeela, diagnostikoa arin eginez gero. Meningitisaren sintoma batzuk hauek dira: sukar handia, buruko min handia, garondoan zurruntasuna (lepoa mugitzeko eta behera begiratzeko zailtasuna), bat-bateko okadak, sumingarritasuna, gorri purpura koloreko orbanak azalean eta egonezin orokorra. 

Gure inguruan, kasu gehienak B eta C azpitaldeek eragiten dituzte. C azpitaldeari aurre egiteko txerto eraginkorrak daude; txerto horiek haurren txertaketa egutegi sistematikoan daude sartuta 2000. urtetik. B azpitaldearen kontrako txertorik, ordea, oraindik ez dute lortu. 

Gaixoek ingurukoak kutsatu ditzakete doministiku eginda, musu emanda, hitz egiterakoan, e.a. Gaixo gehienak bost urte arteko haurrak eta 15 eta 24 urte arteko gazteak dira.
Virgen del Camino ospitalean duela hiru urte sortu zuten Pediatriako Zainketa Intentsiboko Unitatea eta, ordudanik, 430 ospitaleratu dituzte, horietatik 26, hau da, %6, meningitisarekin. Hemeretzi haur meningokokoak (%73) gaixotu ditu, gehienak B azpitaldekoak. Mutil gehiago gaixotu dira (17) neskak baino (9). Gaixotutako haurren batezbesteko adina 3,5 urtekoa da (15 egun eta 14 urte arteko haurrak hartu dituzte). Hemeretzi kasu horietatik 11 hilabeteko haur bat hil da. 

Azkenik, gogoratu foru erkidegoko ZIUak gaixo kritikoen (haur zein helduen) meningitis meningokozikoaren ikerketan aitzindariak direla eta ikerketa horien emaitzak nazioarteko hedabideetan argitaratu dituztela. Artikulu horietan azaldu zuten Nafarroako kasuen tipologia, gaixoen profila eta ZIUan eramaten duten denbora. 

